
Eguzkiak puntu gorenetik agurtu nau bart. Atzean geratu dira iluntasunari loturiko mamuak. Naturak gonbidapen antzeko bat egin dit: neure burua berrimajinatzeko, birsortzeko, birjosteko, berrasmatzeko aukera bat. 

Ideia bukoliko samarra? Naif kutsua? Baliteke. Khalid Gibrán idazle arabiarraren arabera pertsona guztiok maite dugu askatasuna baina geure kateekin enamoratuta omen gaude. Ba bai... Baina zer esango dizuet ba nik? Aste honetan garbiketari ekin diot, urtaro aldaketa bakoitzero bezala, eta ustez interesgarriak ziren artikulu horituak kartoizko kaxa batean sartu ditut birziklatzeko. Oraindik deigarriak diruditenen ideia nagusiak apuntatu ditut koaderno gorri batean eta kaleko ateari landare berde bi oparitu dizkiot etxeari sarrera freskatzeko. Mokor parean estuegi geratu zaizkidan prakak ilobei eman dizkiet, eta berrogei urteak bete ondoren tolesten-tolesten doazen mitxelinei gerririk gabeko soineko askea oparitu diet. Liburuen hautsa trapu ekologiko hezearekin garbitu ahala gustura sentitu naiz, kanpoko apalak ordenatzean barrukoei ere halako astindu eder bat ematen diedala erabat konbentzituta. 

Bart hasi da umetan aparteko aberria zeukan aldi luuuuuzea eta, ezer ez bada berdin ere, oraindik orain, neure burua atontzeko astia hartzen dut, urteko gau magikoa gainean dagoelako. ...Alkimista bidean doan sorgin autodidakta bainaiz ni... 

Uda on denoi. 

